
XIX. mendeko Gipuzkoari so, identitate arazoak zituen herri baten bila abiatu nintzen, eta
modernizazio eta aldaketa prozesu ugari une berean bizitzen ari ziren pertsonak aurkitu nituen.
Besteak beste, Juan Frantzisko Petriarena, Indalezio Bizkarrondo, Pedro Elizegi, Pedro Mari
Otano, Jose Manuel Lujanbio eta Joxe Mari Lopetegi; edota Xenpelar, Bilintx, Pello Errota,

Kattarro, Txirrita eta Lopetegi.

Gero konturatu nintzen aldaketa prozesu hauek zenbat eta gehiago pertsona hauek euren
eguneroko bizitza eta testuingurua aldatzera behartu, hau da, modernizazioak euren eguneroko
bizitzan kontraesanak sortu, orduan eta toki handiagoa hartuko zuela euren diskurtsoan

identitate kolektiboaren arazoak. Edota alderantziz.

Eta ohartu nintzen, XIX. mendeko Gipuzkoan, prozesu hauek gradu ezberdinetan bizi zituzten

pertsonei aldi berean eta elkarrekin bizitzea egokitu zitzaiela.

XXI. mendera begira, gizateria buruan, Claude Dubar soziologoaren hitzetan, identitate krisiaz
eta identitate pertsonalaren dimentsio etikoaz ari dela: “(...) no basta con <creer> en la justicia,
sino que todavia hace falta reconocerse a uno mismo y ser reconocido como justo, es decir,
concretamente solidario con los que sufren. La <intencion ética> es la otra cara de la identidad

. , 1
narrativa que debe poder contar el acceso a la <vida buena y con los otros>"".

AITZINSOLASA

“Ni zahartu naiz. Ez dakit nora jo. Baina pena izugarria ematen dit nere aitona
zenaren errota botatzeak. Lehengo zaharrek ez zuten honela etxerik botatzen”. Eta
lerro batzuk aurrerago: “Hamaika jenderi erakutsi diot aitona zenaren etxea.
Ameriketatik ere etorri izan da bat baino gehiago Pello Errotaren etxea ikustera.
Premia gehiago gabe etxe hori botatzeak negar egiteko gogoa ematen dit. Eta guk
ezin ezer egin’.

Honela aitortzen zion Deia egunkariari “Ondartza” bertsolariak, Pello Errotaren
bilobak, 1978ko apirilean. Donostiako abokaturen batena omen zen etxea: saldu

egin omen zuen, hura bota eta bertan industria eraikitzeko.

Hiru urte bete gabe nituen nik artean. Ergobian bizi nintzen, garai hartan
Donostiako auzo zen Astigarragako partean. Gu bizi ginen ingurua ere “industria
gunea” zen eta bertan ezin zen fabrika besterik eraiki. Urteak egon zen Ergobia
horrela: fabrikak alde batetik, baratzak bestetik, errepidea erdian zuela. Ia hogeita
hamar urte geroago, 2003an, gure aitak eta bi arrebek gurasoena zuten etxea eta
baratza saldu zizkioten Goizuetako etxegile bati. Honek baserria bota eta pisuak

egin zituen bertan. Ergobian makina bat etxe eraiki dute orduz geroztik.

Autobiografia pixka bat, lotsaz

Aspaldian nituen galderak. Haur nintzenetik ezin esan, baina bai adoleszentzia
garaitik. Nerabezaro zaila izan nuen nik. Oso lotsatia nintzen, batetik. Eta
horregatik, agian, etxean maiz nituen izeba-osabek eta lehengusuek, batez ere,
hartu zuten lagunek bete beharreko tokia. Astigarragako Ergobia auzoan zegoen

aiton-amonen etxean bizi ginen amona, gure aita, ama eta ni, alaba bakarra. Hala

2 “Pello Errotaren jaiotetxea botatzera doaz”. In: Deia, 1978-1V-29. Nik ZAVALA, A. (eg. eta biltz.):
Pello Errota. Pedro Elizegi Maiz (1840-1919). Tolosa: Auspoa, 1992. 284. orrialdetik jasoa.

ere, askotan elkartzen ginen hamalau lagun mahaiaren bueltan. Nolatan? Ikastolan,
Loiolako lagunak nituen. Maiz galdetzen nion nire buruari, eta lagunek ere
galdetzen zidaten, zergatik biltzen ginen hainbeste gure familian, zergatik nuen
lehengusuekin hainbesteko harremana. Ikastolako beste lagunen etxeetan ikusten

ez nituen portaerak ikusten nituen gure etxean.

Aitona Angel ez nuen ezagutu, aspaldi hil zen, gure aitak 13 urte zituela. Gure aita,
orduan, eskola utzi eta lanean hasi zen ama alargunari bera baino txikiagoak ziren
bi arrebak aurrera ateratzen laguntzeko. Aiton-amonek “ultramarinotako” denda
zuten; amonak, alargundu zenean, dendarekin aurrera jarraitu zuen. Gure aita izan
zen hiru anai-arrebetan ezkontzen lehena. Ezkonberriak etxe hartan bertan jarri
ziren bizitzen, lehenengo solairuan horretarako moldatutako pisu batean. Arreba
bat lehenengo, bestea gero, Donostiara eta Hernanira ezkondu ziren. Nire gurasoen
pisua eta amona alabekin bizi izandako pisu zatia bat egin zituzten orduan. Hona
familia egitura berria: amona, nire gurasoak eta ni. Amona bizi zen bitartean, nire
bi izebak, euren senarrak eta bikote bakoitzak izan zituen bi haurrak, lau haur
guztira, askotan izaten ziren Ergobin. Baita gure aitaren bi lehengusu ere, bata
ezkongabea eta bestea apaiza. Aitona bizi zela etxean apopilo izandako mutila,
ordurako gizondua, bisitan izaten zen maiz. Eta jakina, denda izanik, “ai Maria, ene
Maria” -etxeko giroan esaten genuen bezala, amonak Maria baitzuen izena-
bizilagun bat ez bazen bestea, edozein ordutan zen aldaba joka erosketak

egiterakoan zerbait ahaztu zitzaiola eta. Etxea jendez betea izaten zen.

Nire ama zen, ezkon loturaz, nire aitari baina, bide batez, etxeari eta talde osoari
lotua. Ezberdintasunak ikusten nituen nik ama bere jatorrizko familiarekin eta aita
bere jatorrizko familiarekin harremantzeko moduan. Bi jarrera ikusten nituen nik
eta biak ulertu nahi nituen: amonak, izeba-osabak, aitak, zergatik jokatzen zuten
horrela? Beren apeten arabera ari al ziren bizitzen ala ikasitako jarrerak ari ziren
errepikatzen? Eta amak aitari eskatzen zion arrazionaltasunak, etxearen kudeaketan
ama alargun zein arrebekiko hartu beharreko jarrera modu irekian mahaigaineratu

eta hitz egiteak, zergatik beldurtzen zuen aita? Zergatik egin ezinezko?

Galdera horiei erantzuteko, denboraren aldagaian erreparatu nuen nik. Ba al
zitekeen gure amonak eta, bide batez, aitak, proposatzen zuten irtenbidea zaharrari

eustea eta amarena, ordea, berriari atea irekitzea izatea?

Hau hobeto azaldu ahal izateko, atzerago jo behar dut oraindik. Gure aitaren eta
amaren familia ereduak aztertzera. Bi amonak Goierrikoak nituen nik eta bi

aitonak, berriz, Beterrikoak. Aitaren ama, Maria, Zegamakoa zen. 1918. urtean



Aitzinsolasa

jaioa. Bere gurasoak maizter izanak, “Anttiguena” baserria erosi zuten, familia
hazten zihoan heinean. Baserritarrak ziren eta baserriko lanetatik bizi ziren. Seme
zaharrena, maiorazkoa izanik, etxerako geratu zen. Familia tronkalaren eredua
jarraitzen zuten: guraso zaharrak, bikote ezkonberria eta honen haurra, guztiak
teilatupe berean bizi ziren, baita ezkongabe geratu zen maiorazkoaren arreba ere.
Maiorazko zen semeak, baserriaz gainera, zentral elektrikoan ere egiten zuen lana.
Bikote zaharraren beste bi seme Donostiara lanera joan eta bertan ezkondu ziren.
Laugarren seme bat fraide joan zen, misiolari, eta Dominikar Errepublikan bizi izan
zen, hil arte. Arestian aipatu bezala, maiorazkoaren arreba bat baserrian geratu zen
ezkongabe. Eta gure amona Donostiara etorri zen, oker ez banaiz, hamahiru
urterekin, ahaide baten etxera zerbitzatzera. Geroztik, Madrilen ere ibili zen lanean,
hotel batean. Donostiara bueltan, Astigarragakoa zen eta tranbiero ofizioa zuen
gure aitona Angelez enamoratu eta harekin ezkondu zen. Gure amona izango
zenak 30 urte inguru zituen orduan eta aitonak, 40. Aitona Angel baserriko semea
zen, 1908. urtean jaioa, hamalau senideko familia handi bateko semea. Zaharrena
ez zenez gero, maiorazko ere ez eta bizimodua ateratzeko ofizio bat baino gehiago
izan zituen: tranbiero, aroztegi batean langile, dendari. Ahaide ezberdinekin
zituzten harremanetan denboran luzeen iraun zutenak, eta amona alargundu eta
gero indar handiagoz, gainera, Zegamako baserrikoekin izandakoak dira, ezbairik

gabe.

Gure amaren amak, berriz, Luzia zuen izena. 1909. urtean jaio zen Gabirian,
baserrikoa zen, eta gaztetan Hernanira etorri zen, fabrika bateko nagusien etxera,
zerbitzari gisa. Hiru ahizpa etorri ziren etxe ezberdinetan zerbitzari lanak betetzera.
Anaia zaharrena geratu zen maiorazko baserrian. Gure amaren aita, aitona Antton,
1903an jaioa, Hernanikoa zen. Bere aita Epele-errota baserrikoa zen, baina
soldatapeko langilea. Gure aitona izango zena ere, soldatapeko langilea zen, Biyak
bat papertegian; bertako langileen gain arduraren bat zuen —ez handia-. Aitonaren
aita gazterik hil omen zen, eta nire aitona izango zena ospitalean hazi ote zuten edo
entzuna diot amari, nahiz eta ama bazuen, eta baita arreba bat ere. Gure amona
Luziak 20 eta aitona Anttonek 26 urte zituzten ezkondu zirenean. Biyak bat fabrika
ondoan zegoen eta fabrikarena zen etxean bizi izan ziren. Hamahiru haurrez erditu
zen amona Luzia eta horietatik hamaikak egin zuten aurrera. Hamabigarren bat
alabatzat hartu zuten Fraisorotik, lehenengo haurra hil zitzaienean, egunkarian
iragarki batean bularretako esnea eskaini ondoren eskaririk jaso ez zutenean.
Berrogei bat urteren buruan, familia hazita, aitona hil, seme-alabaren bat ere bai
heldutan, eta gainerakoak ezkonduz joan ahala, bakarrik geratu zen fabrikako

etxean amona Luzia. Gaixotu eta zahartu zenean, alaba baten etxera joan zen

bizitzera. Seme-alaba guztien artean diruz ordaintzen zioten amaren kargu egin zen

arrebari.

Zergatik jarrera ezberdinak amona batek eta besteak? Zer zegoen horren atzean?
Iraupenen azterketaren atzetik jo nuen nik erantzunaren bila. Urte eta bizi
esperientzia batzuk kosta izan zait erantzun hauek aurkitzea, behin-behinekoak

izanik ere. Azaldu dezadan hobeto.

Aldaketak, hauen bizipena eta identitateak. Bizitzan aldaketak gertatzen dira.
Bizitza pertsonalean, batzuetan; herri baten bizitzan, bestetan. Aldaketa horiek,
gauza batzuk galdu eta besteak irabaztea dakarte, nahiz eta galera bizitzen ari garen
momentuan, hori garbi ikusterik ez den izaten batzuetan edo ez garen horretarako
gai izaten, hurbilekoago baitugu, ezagunago, galtzen duguna, datorkigukeena,

oraindik ezezagun zaiguna, baino.

Zein jarrerarekin hurbiltzen gara aldaketa hauetara? Batzuetan gogoz, behar
ditugulako, bilatu egiten ditugu aldaketak. Beste batzuetan, berriz, ez ditugu guk
aukeratzen. Orduan, nola bizi ditugu? Aukera gisa? Galera gisa? Nostalgiaz?
Grekoko “néstos” hitzetik omen dator “nostalgia” hitza, itzulera esan nahi omen
du. Tristura eta penarekin lotzen den hitza da. Itzuli nahi genukeelako? Nora,

ordea? Norengana?

Modernizazio® prozesu eta garaiak aldaketa ugari eta garrantzitsuak gertatzen diren
momentuak dira. Betidanik, segur aski, aldaketak nagusi izan dira gizakion
bizitzan: edonon eta edonoiz. Guk esango dugu orain eta hemen gertatzen direla
gehiago, azkarrago, sakonago... Baina garaian garaian aldaketok bizi izan zituzten

pertsonei galdetu beharko genieke zer eta nola bizi izan zuten.

Aukera hori egin dugu. Gipuzkoan, 1830-1936 urte inguruetan, (modernizazioa,
industrializazioa, hiritartzea, migrazioak, alfabetizazioa, etab.) bizi izan
zituztenengana hurbildu nahi izan dugu eta galdetu. Zer ikusten zuten? Nola bizi
zituzten egoera berriak? Zer ari ziren galtzen, zer irabazten? Beren eguneroko

bizitzetatik, zer antzematen zuten? Lehen modernizazio hartako testiguei entzun

* Aurrerago ikusiko badugu ere, modernizazio prozesuaz ari garenean, modernitateak ekarritako
aldaketak eta berrikuntzak gauzatzeaz ari garela adierazi behar dugu. Gauzatze hori era askotakoa izan
daitekeela ikusiko dugu, hau da, anitza dela.

diezaiegun: bizitzen ari ziren aldaketa haien aurrean, lehena eta etorkizuna

idealizatu edo gaitzetsi egiten zituzten? Ez ote zuten nahiko lan bizitzearekin?

Aldaketa momentu garrantzitsu hauetan gorpuztu ziren XIX-XX. mendetako
ideologia politiko nagusiak ere: dela liberalismoa, kontserbadurismoa, sozialismoa
eta nazionalismoa. Ideologia hauek, gainera, beren ikuspegi propioa sistematizatu
zuten aldaketa nagusi hauen aurrean. Zenbateraino zetozen bat erantzunok
aztertuko ditugun pertsonen egunerokotasunetik emandako erantzunekin?
Ideologiak, idearioak eta sentsibilitateak: hona erabiliko ditugun hiru kontzeptu
bereizgarriak. Ideologiak, Egungo euskararen hiztegiaren arabera, “garai, gizarte,
talde edo klase baten ideen eta usteen multzoa™ dira. Gure kasuan, ideologia
politikarekin uztartzen dugun kontzeptua da, eta corpus politiko definitu bati
egiten dio erreferentzia. Bigarren maila batean, idearioak genituzke. Idearioak,
RAEren arabera, “repertorio de principales ideas de un autor, de una escuela o de
una colectividad” dira. Guk kontzeptu hau idazle eta kulturgileekin lotuko genuke
batez ere. Eta, azkenik, sentsibilitateak ditugu. Hau, Egungo euskararen hiztegiaren
arabera, “sentiberatasun edo sentikortasuna” litzateke®. Zein zentzutan erabiliko
dugu guk? “Sentsibilitatea” diogunean, joeraz ariko ginateke, atxikimendu
gaitasunaz, baina ez ideia multzo artikulatu eta sistematizatuaz. Bertsolariak non
kokatu? Ideologien, idearioen edota sentsibilitateen mailan? Ezin, agian, guztiak

zaku berean sartu.

Errealitateak ez al du beti sistematizazioetatik haratagoko bidea egiten? Ez al da guk
ulertu eta azaldu dezakegun baino konplexuagoa? Hala uste dugu. Konplexutasuna
ekarri nahian gatoz, beraz, azterketa honekin®. Nabardurak Gipuzkoan gertatu
ziren modernizazio prozesuen azterketara eta identitateen azterketara, hauetatik

abiatuz, aniztasuna agerian jartzeko asmoz.

Euskal idazle askok jo dute atzera (industrializazio aurreko euskal gizartera) beren
burua hobeto ulertu ahal izateko. Zergatik etengabe “itzuli” behar hori? Zergatik

garai eta bizimodu horietara?

Nire kasuan, bi arrazoi nagusigatik. Mundu “hura” ulertu nahi dut, izaten
jarraitzeko, nire izaeraren parte delako, nik ezagutu ditudan pertsona batzuk,

neurri batean, mundu “hartako” parte direla ikusi dudalako, eta mundu “hura”

* Honako helbide elektronikoan begiratua: www.ehu.es/eech
* Leku berean.
¢ D. Grossmanek esango lukeen moduan, “Escribo para reconquistar los matices”, El Pais, 2012-V-19.

ulertuz, bidelagun izan ditudan hainbat pertsona gogoratu eta ulertu nahi
ditudalako.

Bestetik, aldi berean, mundu “hartako” parte izateari halabeharrez utzi diodalako,
uste baino urrutirago dudalako, aztertu nahi dut “mundu hura”. Historiatik
luzatutako galderei esker, arrazoiaren begiz hurbildu nahi dut errealitate “haietara”,

modu honetan etorkizunari iraganeko zamarik gabe begira ahal diezaiodan.

Azterketa honen helburuak

“Bertsolarien ahoz. Modernizazio prozesua eta identitate bideak. Gipuzkoa, 1830-
1936”. Hona orrialde hauetan aurkezten dugun lanaren izenburua eta hona

azterketa honetan ditugun helburuak:

1. XIX. mendeko gipuzkoarren identitate azterketan sakontzea, modernizazio
prozesuan murgilduta dagoen Gipuzkoako kasua kontuan hartuz, eta batez ere,
jende xumea aztergaitzat hartuz. Ideologo politiko eta intelektualen diskurtsoen
azterketak gutxietsi gabeY, identitateen azterketarako baliagarri izan daitezkeen
beste iturri batzuei erreparatuz, kasu honetan, garaiko hainbat bertsolari

gipuzkoarren bertsoei’.

Irudipena dugu gainera Bizkaiko industrializazioaren azterketak euskal
industrializazioaren eredua finkatzen eta bakartzen lagundu duen bezala,
industrializazio honen ondorioak langile eta herritarrengan izandako eraginak ere
finkatu dituela, baina, aldi berean, nahita izan gabe ere, eredu bakarrera ekarri
dituela, ziurrenik industrializazio prozesua bortitzagoa izan zenez, eragina ere

: : . I B e . : .
ikusgarriagoa izan baitzen”. Bizkaiko industrializazioari dagokionez, gai ezberdinak

7 Historiografiari dagokion atalean ikusiko badugu ere, Coro Rubioren lana baliagarria da, benetan,
gai honen jarraipenerako. Ikus RUBIO POBES, Coro: La identidad vasca en el siglo XIX. Discurso y
agentes sociales. Madrid: Biblioteca Nueva, 2003. Nafarroaren kasurako, berriz, IRIARTE LOPEZ,
Inaki: Tramas de identidad. Literatura y regionalismo en Navarra (1870-1960). Madrid: Biblioteca
Nueva, 2000.

8 Bertolt Brechtek “Irakurtzen duen langile baten galderak” hartan itauntzen zuen moduan:
Historiako liburuetatik at baina Historiako gertakizun garrantzitsuetan ere parte hartu zuten
haiengatik interesatuz.

°Bizkaia eta Gipuzkoako industrializazioak erkatzen dituen lana dugu Granadan 2012an Historia
Garaikideko XI. Kongresuan aurkeztua: GONZALEZ PORTILLA, Manuel; URRUTIKOETXEA
LIZARRAGA, José: “Dos modelos de industrializacion y de creacion de capital humano: Bizkaia y
Gipuzkoa vistas a través de la Ria de Bilbao y Valle del Deba (1876-1930)”. Demografiaren ikuspegitik
landuta, berrizz GONZALEZ PORTILLA, M. eta URRUTIKOETXEA LIZARRAGA, ].G: Vivir en
familia, organizar la sociedad: familia y modelos familiares, las provincias vascas a las puertas de la
modernizacién (1860). Bilbao: Euskal Herriko unibertsitateko argitalpen zerbitzua, 2003. Bat baino
gehiago dira beraz Bizkaia eta Gipuzkoako industrializazioa konparatzen dituzten lanak.

landuak izan dira: langileen lan eta bizi baldintzak, emigrazioa, edota ideologia
politiko berrien sorrera®, Zeintzuk ote Gipuzkoako industrializazioaren ondorioak

esparru horiei dagokienez?

2. Modernizazio prozesuak Gipuzkoan izan zuen eragina aztertzea. Bailara eta
esperientzia pertsonal ezberdinen arabera, Gipuzkoan modernizazio prozesu
anitzak izan ziren ikustea eta, hori baino gehiago, prozesu horien eraginak jende
xehearengan anitzak izan ziren aztertzea, horretarako arestian aipatutako bertsoen
azterketan  oinarrituz.  Aurrerago ikusiko badugu ere, Gipuzkoako
modernizazioaren azterketa egiten duten lanetan eskualdeak bereiztea ohikoa da.
XIX. mendeko modernizazio prozesuaren garaikidea den historiografia klasikotik
hasi eta gaur egunera arteko lanetan aurki dezakegu ezaugarri hau. Guk ere

kontuan izango dugu gure azterketan™.

1" Historiografia lantzen den atalean hitz egingo dugu patxada handiagoz honetaz. Hala ere, ikus:
GONZALEZ PORTILLA, M; GARCIA ABAD, R.; URRUTIKOETXEA LIZARRAGA, J.: Las ciudades
mineras de la Ria de Bilbao durante el boom minero. Inmigracion, capital humano y mestizaje. Bilbao:
EHU/UPYV, 2000; PEREZ-FUENTES, P.: Vivir y morir en las minas: estrategias familiares y relacién de
género en la primera industrializacién vizcaina (1877-1913). Bilbao: EHU/UPV, 1993; PEREZ-
FUENTES, P.: “Ganadores de pan” y “amas de casa” otra mirada sobre la industrializacién vasca.
Bilbao: EHU/UPV, 2004; GARCIA ABAD, R: Historias de emigracién. Emigrar a la Ria de Bilbao.
Factores de expulsién y seleccién del capital humano en la emigracién a la Ria de Bilbao (1877-1935).
Bilbao: EHUko Argitalpen zerbitzua, 2004.

7o, kasu honetan ere, historiografiaz diharduen atalera. Aipagarri dira, dena den, Gipuzkoako
historia garaikideaz, zaharrenetik berrienera, eta ikergaia mugatzeko argazki-makinako objektiboa
aspektu eta neurri ezberdinetan jarria duten honako lanok: GARATE OJANGUREN, Montserrat: El
proceso de desarrollo econémico en Guipuzcoa. Donostia: Camara de Comercio, Industria y
Navegacion de Guipuzcoa, 1976.; CASTELLS, Luis: Modernizacion y dindmica politica en la sociedad
guipuzcoana de la Restauracion, 1876-1915. Madrid: Siglo XXI Editores, 1987; CASTELLS, Luis: Los
trabajadores en el Pais Vasco (1876-1923). Madrid: Siglo XXI Editores, 1993; LUENGO TEIXIDOR,
Felix: Crecimiento econémico y cambio social. Guipiizcoa 1917-1923. Bilbao: EHU-UPV, 1990;
LARRINAGA RODRIGUEZ, Carlos: Actividad econémica y cambio estructural en San Sebastidn
durante la Restauracion, 1875-1914. Donostia: Kutxa Fundazioa, 1999; RODRIGUEZ RANZ, José A.:
Guipuzcoa y San Sebastidn en las elecciones de la IT Repuiblica. Donostia-San Sebastidan: Dr. Camino
Institutua, 1994; AIZPURU MURUA, Mikel: El Partido Nacionalista Vasco en Guipiizcoa (1893-
1923): origenes, organizacion y actuacion politica. Bilbao: Servicio Editorial. Universidad del Pais
Vasco/Euskal Herriko Unibertsitatea, 2000; OSTOLAZA ESNAL, Maitane: Entre Religion y
Modernidad. Los colegios de las Congregaciones Religiosas en la construccion de la sociedad
guipuzcoana contempordnea, 1876-1931. Bilbao: Servicio Editorial. Universidad del Pais Vasco/Euskal
Herriko Unibertsitatea, 2000; RODRIGUEZ RANZ, Jose Antonio; LANDABEREA ABAD, Eider;
ARANBURU AMILLETA, Antxifie: Gipuzkoako Komunikabideen Historia. 3. alea: 1833-1937.
Donostia: Gipuzkoako Foru Aldundia, 2003. Eta azkenik, argitaratu berria den GONZALEZ
PORTILLA, Manuel; URRUTIKOETXEA LIZARRAGA, José; ZARRAGA SANGRONIZ, Karmele:
La “otra industrializacion” del Pais Vasco. Las pequefias y medianas ciudades: capital humano e
innovacion social durante la primera industrializacion. Un andlisis a través del valle del Deba. Bilbao:
Euskal Herriko Unibertsitateko Argitalpen zerbitzuak, 2015. Azken lan honetan irizpide
demografikoak, populazio aktiboari dagozkionak, emigrazioari dagozkionak eta alfabetatzeari

3. Bertsopaperak, eta bertsogintza oro har, iturri historiko bezala erabil daitekeen
probatzea, horretarako dituzten mugak eta hutsuneak ahaztu gabe eta, ahal den
neurrian, bertsoen edukien azterketarako metodo bat proposatuzlz. Hainbat
autorek egin dute lan ahozkotasunaz eta ahozkotasunaren eta idatziaren arteko
harremanaz. Lagungarri izan dakizkiguke bertsogintzaz diharduguneanla, nahiz eta
guk bertsopaperen azterketa ahozkotasunaren azterketatik harantzago eraman nahi

izan.

4. Historiaz eta denboraz gogoeta egitea: lehenaldi hurbilarekin, bai gertakizunekin
bai haien irudikapenekin, dugun harremana aztertzea. Tesi lan honen helburua ez
da korronte historiografiko ezberdinez aritzea, besteak beste, ez baitugu nahiko
jakintza horretarako, baina bai ezagunak zaizkigun ikuspegien artean kontuan

hartzeko eta aberasgarri gertatzen zaizkigun alderdiak azpimarratzea. Historia

dagozkionak aztertzen dira, besteak beste, eta hauen arabera, argia da Gipuzkoaren eskualdekako
antolaketa. Honetaz gainera, Gipuzkoaren modernizazioa aztergaitzat duten beste hainbat lanetan ere
hitz egiten da honetaz. Arestian aipatu bezala, aurrerago hitz egingo dugu horietaz. Ikus bigarren
eranskina.

12Guk dakigula, bertsoak ez dira sistematikoki iturri historiko gisa erruz erabili. Bertsolaritzaz
jardungo dugunean hitz egingo dugu honetaz lasaiago. Izan dira, jakina, honetan saiatu direnak:
Antonio Zavala bera, Leizaola lehendakaria, etab. Azkenaldian, Maitane Ostolaza eta Mikel Aizpuruk
ere egin dute alor honetarako hurbilpena. Mikel Aizpuru eta Maitane Ostolazak ESTEBAN DE
VEGA, Mariano; DE LA CALLE VELASCO, M? Dolores (Ed): Procesos de nacionalizacion en la
Esparia contempordnea. Salamanca: Ediciones Universidad de Salamanca, 2010 liburuan,
bertsopaperen bitartez “herria”, “politika” eta “nazioa” gisako kontzeptuak aztertzen dituzte 1833 eta
1936 urte bitartean “Pueblo, politica y nacion en el Pais Vasco (1833-1936): una aproximacion a través
de los bertsopaperak” kapituluan, 329.-353. orrialdeetan, eta Maitane Ostolazak, berriz, bertsopaperen
bitartez, kultura karlista aztertzen du. Ikus OSTOLAZA, Maitane: “La cultura carlista a través de la
literatura popular: los “bertso paperak™. In: LANES MARSALL, Julien; OSTOLAZA, Maitane (eds.):
Las culturas politicas en la Espania del siglo XIX. Paris: Editions Hispaniques, 2010. 100.-128. or.
Berriki argitaratua da antropologiaren ikuspegitik bertsoak iturri gisa ustiatu dituen lana:
DICHARRY, Eric: Le rire des Basques. Paris: L'Harmattan, 2013.

13 Problematika orokorraz gain, bertsolaritzaz zehazki ari direnen artean: ZAVALA, Antonio:
Bosquejo de historia del bersolarismo. Zarautz: Aunamendi, 1964; ONAINDIA, Santi: Gure
bertsolariak. Bilbao: Karmel, 1964; AULESTIA, Gorka: Bertsolarismo. Bilbao: Bizkaiko Foru Aldundia,
1990; GARZIA, Joxerra: Gaur egungo bertsolarien baliabide poetiko-erretorikoak (marko teorikoa eta
aplikazio didaktikoa). Bilbao: EHU, 2000; GARZIA, Joxerra; SARASUA, Jon; EGANA, Andoni: Bat-
bateko bertsolaritza. Gakoak eta azterbideak. Andoain: Bertsolari liburuak, 2001; ARMISTEAD,
Samuel G; ZULAIKA, Joseba: Voicing the moment. Improvised Oral Poetry and Basque Tradition.
Reno: University of Nevada, 2005 LABORDE, Denis: La mémoire et instant. Les improvisations
chantées du bertsulari basque. Donostia: Elkar, 2005; AIERDI, Xabier; ALDAZ, Juan; ALKORTA,
Eider; RETORTILLO, Alfredo; ZUBIRI, Harkaitz: Bertsolaritza. Tradizio modernoa. Bilbao: EHU,
2007. Antonio Zavalak, bere garaian, argitalpen ezberdinak bultzatuz, eta azken urteotan baita
Bertsozale elkartetik ere ahalegin handia egin da munduan dauden ahozkotasun tradizio eta
esperientziak ezagutu eta zabaltzeko. Kubako repentismoaz, DIAZ-PIMIENTA, Alexis: Teoria de la
improvisacion. Primeras pdginas para el estudio del repentismo. Oiartzun: Sendoa, 1998.
Bertsopaperen mundura hurbiltzeko, nahiz eta ez izan zehazki gauza bera: DIAZ G. VIANA, Luis
(koord): Palabras para el pueblo. Volumen I. Aproximacién general a la literatura de cordel. Madrid:
CSIC, 2000.

soziala, historia kulturala, historia kontzeptuala, diskurtsoaren historia,
mikrohistoria, “behetik” egindako historia, antropologiak historiari eman
diezaiokeena, etab. Hona burura datozkigun historiaren hainbat alor, interesgarri
gerta dakizkigukeenak.

Aztergaia mugatzeko egin ditudan aukerak

Espazioa eta denbora. Hona gizakion bizitza gauzatzen direneko bi koordenatu
nagusiak, eta ondorioz, gure istorioak Historia bihurtzen ditugunekoak.
Lehenengoari erantzunez, Gipuzkoa. Bigarrenari, ehun urte pasako aldia, 1830etik

1936ra bitartean doana. Zergatik?

Zergatik Gipuzkoa? Bertakoa naizelako™®. Aitzinsolasean azaldu dudan legez,
doktorego tesi honek autobiografikotik zerbait ere baduelako, eta nituen hainbat
galderari erantzunak Gipuzkoaren modernizazio prozesuaren baitan aurkitu behar
nizkiola uste nuelako. Lehenengo galdera haien inguruan egindako irakurketek
berretsi besterik ez dute egin eremu geografiko honen hautua. Eman dezagun,

laburki bederen, arrazoi horien berri.

Gipuzkoa modernizazio prozesu anitz eta pixkanakako baten kokalekua da™.
Identitate anitz baten azterketarako eta pixkanaka sortzen joan direnak aztertzeko
aproposa gertatzen zaigu, beraz, Gipuzkoa erreferentziatzat hartzea. Egin gabe

dagoen lana dela hau uste dugu, gainera.

XIX. mendeko bertsolaritzaren loraldia Gipuzkoan modu nabarmenean gertatu
zelako eta guganaino iritsi diren bertso kopuru eta bertsolariei buruzko informazio

kantitate handienetakoak gipuzkoar bertsolariei buruzkoak direlako™®.

Zergatik Gipuzkoa eta ez bertako herri zehatzen bat? Lehen aipatu bezala,
gipuzkoar modernizazioaz idatzitako lanek Gipuzkoa probintzia eta bere
eskualdeak, aldi berean muga politiko-administratibo eta geografikoak direnak,
hartzen dituzte kontuan. XIX-XX. mendetan emankor gertatzen diren bi eremu

(beren baitan eta datuak gurutzatuz) dira hauek: gu ere horiek errespetatzen saiatu

14 “Naizelako” diot, eta ez “garelako”, ez baitut irakurlea indarrez gipuzkoartu nahi.

15 Euskal Herria modernizazio prozesu anitzen kokaleku da. Horregatik aberasgarri gertatzen da
bertan emandako prozesu ezberdinen azterketarako, baita hauen ondorioen azterketarako ere. Aldi
berean, “modernizazio” prozesuarekin loturik dauden eztabaida kontzeptual eta teorikoetan
sakontzeko aukera ematen du honek.

16 Lerro batzuk aurrerago, zein bertsolari aukeratu ditugun adierazten dugunean, barrenduko dugu gai
honetan.

gara. Batetik, Gipuzkoa, probintzia, sendotzen deneko mendeak dira hauek, baina
eskualdeen arteko berezitasunak mantenduz eta hauen berariazkotasunak berdindu

gabeﬂ‘

Zergatik 1830-1936? Gerrateetan pentsa dezake norbaitek. Urte horiek Gipuzkoak
biziko duen modernizazio prozesuaren baitan tentsio goreneko uneak mugarrituko

dituzte: lehen Gerrate Karlistaren hasieratik Gerrate Zibila bitarteko urteak®.

Bestalde, Gipuzkoako modernizazioaren azterketarako erabiltzen den kronologia
posibleetako bat delako: XIX. mendeko 40ko hamarkadako aurre industrializazioa
hartzen du bere baitan, eta baita XIX. mende bukaera eta XX. mendeko lehen
herenean gertatu zen industrializazioa ere. Prozesu hauen arteko denbora hartzen

du, beraz, gure lanak aztergai.

Aldi berean, bertsolarien biografiek markatutako urteak ote? 1831n jaio zen
Indalezio Bizkarrondo, Bilintx, eta 1835ean Jose Frantzisko Petriarena, Xenpelar.
1936an hil zen berriz Jose Manuel Lujanbio, Txirrita®®. Txiripaz edo ez, bat datoz

o .2
aurrez ipinitakoekin °

Doktorego tesi honetan egindako aukera ausartena, eta espazio eta denboraz
gainera, lan hau mugatzen duena, iturriei dagokiena da. Bertsoak erabili nahi izan
ditugu iturri gisa. Zergatik? Lehenengo arrazoia, historia idazteko eta kontatzeko
egokiak izan daitezkeela wuste dugulako 2 Bigarren arrazoia, bertsoek

modernizazioak jende xehearengan izan zezakeen eragina aztertzen lagun

17 Aurrerago ikusiko dugun bezala, eta hautatu ditugun bertsolariak direla medio, Donostialdea eta
Ernio inguruko erreferentziak jasoko ditugu batez ere. Jasotako bertso kopuruagatik eta euren
inguruan egindako azterketa biografikoengatik, bai eta jendearen memorian luzaroen eta indar
gehienez iraun duten bertsolariak direlako hautatu ditugu besteak beste aukeratutako sei bertsolariak,
bai eta euren artean desberdintzen zituzten hainbat ezaugarri zituztelako ere, aniztasuna ziurtatuz
horrela. Dena den, honi buruz, orrialde batzuk aurrerago hitz egingo dugu.

'8 Harrigarri gerta dakiguke, baina gerra ez da guk aukeratutako bertsolarien artean, Joxe Mari
Lopetegi alde batera utzita, kantagai nagusietakoa izango. Ez da gerrateei buruz bertsorik egin, idatzi
eta kantatu ez zelako -ikus Antonio Zavalak lehen eta bigarren karlistadetako bertsoak bilduz
osatutako liburukote mardulak- ziurrenik, bertso horiek gehienak, anonimoak zirelako baizik.
Badaezpada ere.

1 Jose Mari Lopetegi 1942an hil zen. Hala ere, nahiago izan dugu 1936. urtea hartzea azterketa lanaren
mugatzat. 1936ko gerrak gauza askoren bukaera ekarri zuen: mugarri baino gehiago, harresi gertatu
zen.

2 Txirritaren heriotza aipatzen du Antonio Zavalak bertsolaritzaren aldi baten amaiera markatzeko,
eta bere Bosquejo de historia del bersolarismo lana bukatzeko, beste arrazoi batzuen artean: gerratea,
Donostian bertsolari txapelketak egiten hastea (1935 eta 1936an), Manuel Lekuonaren Literatura oral
euskerica lanaren argitalpena, eta Juan Jose Makazagaren lanak.

2l Honen frogatzat nahi genuke jarri doktorego tesi hau. Ea lan honen azkeneko orrialdera iritsitakoan
zer dioen irakurleak.



20 Bertsolarien ahoz: modernizazio prozesua eta identitate bideak (Gipuzkoa, 1830-1936)

diezaguketelako, baldin eta abiapuntu gisa hartzen badugu bertsolariak jende
xehearengandik gertu zeuden pertsonak zirela®”. Eta azkenik, hirugarren arrazoia,
bertso anonimoak baino bertsolari jakinak eta hauen bertsoak hautatuz, gizon
zehatz hauek bizi izan zuten errealitatera hurbiltzen lagunduko digutelako, beren
bertso eta diskurtso

